
Ақын деген кім?

– Әже, ақын деген кім? – деп, алты жасар Әсел әжесіне сұрақ қойды. Әселдің мектепке барып, «Әліппені» аяқтағанына көп уақыт бола қойған жоқ. Кішкентай Әселдің бұл сұрағы Мәрзия әжесін ойландырып тастады.
– Ақын деген кім? Ақын деген өлең жазатын адам, – деді әжесі.
– Өлең жазатын адамның барлығы ақын ба?
– Жоқ, қызым. Оның ішінде жүрегі үлкен адам ақын бола алады.
– Ал олардың жүрегінің үлкен, әлде кішкентай екенін қайдан білесіз?
– Жүрегі үлкен деп, елін, халқын, отбасын, ата-анасын ерекше жақсы көрген адамды айтамыз.
– Әже! Мысалы, мен өлең жазбаймын. Бірақ көкемді, апамды,сізді жақсы көремін ғой. Сонда мен ақын боламын ба?!
– Әрине, дәл қазір сен ақын емессің. Бірақ ақынжанды адамсың.
– Сонда мен кейін өлең жазсам ақын боламын ба?
– Әсел, жаным, мен саған күні ертең өлең жазып, ақын бола қаласың деп айтпаймын. Бірақ, үлкен азамат болатыныңа сенемін. Мәрзия апа кішкентай немересінің бұл сауалы қайдан пайда болғанын білгісі келді:
– Әселжан, сен бұл сұрақты маған неге қойдың?
– Бүгін сабақта Ардақ апайымыз: «Ертеде ел басқарған патшаларға, хандарға ақындар ақыл айтқан», – деді.
– Дұрыс айтқан. Баяғы заманда Бұқар жырау деген ақын бабамыздың айтқан сөзін хан тыңдаған. Исатай батыр Махамбет ақынның тілін алған.
– Ал, Абай ата қандай ақын?
– Абай – ақындардың атасы. Өсе келе өлеңдерін оқысаң өзің де түсінесің. Одан кейін Сәкен, Ілияс, Мағжан сияқты үлкен жүректі ақындар болған. Жамбыл Жабаев, Кенен Әзірбаев сияқты көптеген жыр алыптарын білетін боласың.
– Олардың бәрінің де жүректері үлкен болған ба, сонда?
– Әрине, жүрегі үлкен болмаса атақты ақын болмайды ғой ... .
– Ал енді, олардың жүрегі үлкен ақын екенін қайдан білеміз?
Жазған өлеңін мен де, сен де түсінетін ақын – нағыз ақын. Өлеңдерін бүкіл халық жақсы көрсе, нағыз ақын сол. Ақын – өзінің елін, жерін сүйетін адам. Халық сүйікті ақынын әрқашан да құрметтейді.
Кішкентай немересі айтқанын түсіне алды ма екен? Әжесі ойланып қалды. Әсел де ойланып отыр.

